‘Berria’: Behar dugunetik
nahi genukeenera

gunkari bat ez da posible izatea
guztiena. Guztientzat izatea po-
sibleago. Baina, teorian. Guz-
tientzako egunkari bat, seguruen-segu-
ruenik, ez litzateke izango nirea eta ez
niretzako. Alegia, ez Haritschelhar Eus-
kaltzaindian, ez Pello Zabala Arantza-
zun, ez Egibar, ez Jose Ramon Etxeba-

rria, ez Ramon Etxezarreta, etab., lehen

Egunkaria irakurtzen zuen ia inorentzat
ez. Gaur (euskaraz) ezer irakurtzen
duenia inorentzat ez, azkenean.

«Guztientzat» Arantzazuko «takoa»
izaten zen, hormako egutegi txikia, beste
garai batzuek zirelako haiek.

Gure kultura politikoak baditu tradi-
zio faltaren akats eta problema batzuk.
Bat, euskara beti ospitaleko paziente be-
zala tratatu nahi izatea da: badugu eus-
kaltzaleen tradiziotxo bat, baina euska-
raren tradizio kulturalik ez, publiko eta
autonomoa. Beste bat, aurrekoarekin lo-
tua kasu honetan, tradizio politiko falta-
gatik edo, erantzukizun publikoaren
ulerpen bitxi bat da, barren-barrenean
autoritarioa izaten jarraitzen duena.
Erakunde publikoek euskararen alde
ezer egiten ez zuten historiatik, egin be-
harreko den-denaberen eskuetan eta be-
ren ardurapean hartu behar dutela, eto-
rri gara pentsatzera.

Estatuari ahal diren baliabide guztiak
eskuetatik kendu egin behar zaizkio, eta
ahal diren gutxienak eman. Sozialistak
nahiz liberalak ados izaten ziren puntu

horretan lehenago mundu guztian: Esta-
tua, zenbat gutxiago eta hobe. Diferen-
tziak gero hasten ziren: liberalentzat gi-
zabanakoa behar zen Estatuari buruz in-
dartu eta libre utzi (pentsamendu
indibidualista), sozialistentzat komuni-
tate edo elkarteak (pentsamendu sozia-
lista).

XX. mendearen lehen partekoak izan
dira, heredatu ditugun garapide autori-
tarioak, faxismora eta New Deal-era al-
derdiliberalean, zentralismo demokrati-
ko eta stalinismora sozialismo interna-
zionalean. Politika guztia alderdien
sistemara murriztu izateak joera hori
bermatu du. «Aita Estatu» autoritarioa,
kasi exijentzia bat bilakatu zaigula, ema-
ten du. :

Espero dut, denok ez garela estatismo-
an erori. Euskaltzaleok, bederen. Euska-
ra biziko bada, gizarteak eusten diolako
izango da, ez Estatuak edo Jaurlaritzak
eusten diolako. Politikoki, limosna ez da
gestio arrazoizkoa. Gutxien-gutxiena,
proiektu baten limosna, haren beharra
erakusten ez zuenari. Estatuak edo Jaur-
laritzak hemen egin behar duena, beste
arlo askotan bezala, bere buruari lagun-
tzen dakienari laguntzea da. Eta kultu-
ralki, euskara biziko bada (alegia, ez filo-
logoentzat begetatu bakarrik) erabaki-
garria da bere buruari eusten, garatzen,
zabaltzen joango diren proiektu beregai-
nak indartzea gorputz sozialean. Horre-
lakoak sortzen etaindartzen lagundu be-
harda.

Euskarazko egunkariak, aurren-au-
rrenik egunkaria izan behar du. Egunka-
ria izateak automatikoki muga batzuk

ezartzen ditu. Ezin da izan «guztiena».
Euskarazkoa denez gero, ahalik eta
gehienena izatea, bere helburuetako bat
izan beharko luke, baina lehen helburua
ez. Izan ere, euskaldun guztientzako
egunkari bat nahi duenak, edo ez daki,
zer nahi duen, edo ondoegi daki, zer
-nahiduen: etanahiduena, ez da egunka-
ri bat, euskaldun guztientzako irakurgai
bat nahi izatea asmo guztiz txalogarria
izan arren (meza-liburua gutxienek ira-
kurriko luketen garai honetan). Literatu-
ra ez da pentsatu behar euskara salba-
tzeko helburuarekin, eta egunkaria ere
ez. Literatura izanez eta egunkaria iza-
nez, lagundu egingo dute gero euskara
salbatzen ere.

Proiektu bat, haren beharra dutene-
kin, hasten da. Euskarazko egunkaria,
bada, horren beharra dutenentzat izan
bedi, lehen-lehenik. Beharra, hau da, gu-
rari bizia goizero-goizero. Izan bedi ha-
laber, proiektu horretan sinesten dute-
nek, hori sortzen sakrifikatzeko prest
daudenek, egina: kazetari militanteek,
ez kuasifuntzionariek. Bi puntuok oina-
rritzat harturik, bizi nahi duen eta ahal
duen egitasmo bat izanen da, irakurleon
laguntzarekin. Euskararen gizartea eta
euskararen gizarte irakurlea, bi gauza
diferente baitira. Euskararen gizarte ira-
kurletik abiatu behar du egunkariaren
proiektuak. Gizarte irakurle gaur txiki ho-
rretatik hasi eta, hobetuz, indartuz, za-
balduz joan dadin bihar ahalik eta gehie-
nenganantz, itxaropen osoa dut, BERRIAk
euskaltzaleen eta euskal erakundeen,
udaleen, diputazioen laguntza izango
duela, eta Eusko Jaurlaritzarena.




